
SQS PERKASA BUDAYA PENULISAN, SASAR LEBIH 30 PENERBITAN BERKUALITI PADA 2027

UUM ONLINE: Sintok, 26 Ogos 2026 — Jawatankuasa Penerbitan, Pusat Pengajian Sains Kuantitatif (SQS), Universiti Utara Malaysia (UUM) telah
menganjurkan Bengkel Penerbitan — Jom Tulis, Jom Terbit! SQS 2026 yang telah berlangsung di Bilik Santalia, EDC UUM.

Bengkel yang melibatkan 30 orang staf SQS ini bertujuan memberikan ruang dan peluang kepada warga SQS untuk memberi tumpuan kepada aktiviti
penulisan serta penerbitan. Para peserta disasarkan untuk menghasilkan penulisan berkualiti, khususnya artikel yang berpotensi diterbitkan dalam jurnal
berindeks Scopus, MyCite, buku dan bab dalam buku.

Sesi bengkel turut diserikan dengan kehadiran Timbalan Dekan Penyelidikan dan Inovasi SQS, PM Dr. Noraishah Ahad, yang telah berkongsi pandangan
serta sedikit perkongsian berkaitan penerbitan dan usaha memperkukuh budaya penulisan dalam kalangan staf SQS.

Selain itu, peserta turut didedahkan kepada penggunaan kecerdasan buatan (Al) dalam membantu proses penulisan dan penyelidikan. Perkongsian yang
dikendalikan oleh PM Dr. Ruzelan Khalid dan Dr. Labiyana Hanif Ali memperkenalkan beberapa platform dan aplikasi Al yang boleh dimanfaatkan oleh
penyelidik, antaranya Scopus Al, LeapSpace dan NotebookLM. Perkongsian ini memberikan pendedahan kepada peserta tentang bagaimana teknologi Al
dapat digunakan secara berkesan untuk menyokong proses pencarian maklumat, pengembangan idea dan penambahbaikan penulisan.

Secara keseluruhannya, bengkel ini telah memberikan banyak ilmu dan manfaat kepada para peserta, di samping mewujudkan suasana yang kondusif
untuk menulis, berkongsi idea dan meningkatkan motivasi dalam menghasilkan penerbitan berkualiti.

Semoga segala ilmu dan perkongsian yang diperoleh sepanjang bengkel ini dapat dimanfaatkan sebaiknya oleh semua staf yang hadir dan seterusnya

diterjemahkan kepada hasil penulisan yang berkualiti serta penerbitan berimpak. Dengan komitmen dan semangat Jom Tulis, Jom Terbit!, SQS optimis
bahawa sasaran lebih 30 penerbitan berkualiti pada tahun 2027 dapat direalisasikan bersama.

